
UEM EDGENTA LANCAR PROGRAM KEUSAHAWANAN BELIA BAGI 

MEMBANGUNKAN VENDOR BERDAYA SAING DAN BERSEDIA 

MENGHADAPI MASA HADAPAN 

 

KUALA LUMPUR, 21 Oktober – UEM Edgenta Berhad (“UEM Edgenta” atau “Syarikat”), sebuah 

syarikat terkemuka dalam bidang pengurusan aset dan penyelesaian infrastruktur, hari ini 

mengumumkan pelancaran Program Keusahawanan Belia (Young Entrepreneurship Programme, 

YEP) yang julung kali diperkenalkan bagi mengenal pasti, melatih dan membimbing usahawan muda 

dalam ekosistem vendor Syarikat. Kumpulan pertama program ini terdiri daripada enam vendor dalam 

ekosistem perniagaan Penyelesaian Infrastruktur dan Pengurusan Aset UEM Edgenta. Penyertaan 

mereka menandakan permulaan program pembangunan berstruktur yang dilaksanakan secara 

berfasa bagi meningkatkan kesiapsiagaan operasi dan menyokong pertumbuhan perniagaan jangka 

panjang. 

Enam vendor tersebut dipilih melalui proses saringan yang teliti dan berperingkat. Syarikat-syarikat 

berkenaan dinilai berdasarkan kriteria kelayakan yang menekankan kepimpinan usahawan muda dan 

rekod prestasi perniagaan, sebelum melalui audit dokumen, penilaian awal serta lawatan tapak 

berpandukan Kerangka Kecemerlangan Perniagaan Malaysia (Malaysia Business Excellence 

Framework, MBEF). Vendor yang memenuhi tahap kesiapsiagaan yang ditetapkan, selaras dengan 

keperluan strategik UEM Edgenta serta menunjukkan potensi pertumbuhan mampan telah dipilih 

untuk menyertai kumpulan pertama program ini. 

YEP dibangunkan berteraskan kejayaan Program Pembangunan Vendor UEM Edgenta yang sedia 

ada, dengan tumpuan khusus kepada pemerkasaan usahawan muda. Program ini bertujuan 

membangunkan vendor yang bersedia memenuhi keperluan industri serta piawaian operasi dan 

keperluan pematuhan UEM Edgenta, di samping memperkukuh daya maju perniagaan mereka dalam 

jangka panjang. Sehubungan itu, YEP turut menyokong aspirasi Rancangan Malaysia Ketiga Belas 

(RMK13) untuk meningkatkan taraf sosioekonomi rakyat, khususnya melalui pemerkasaan belia, 

inovasi digital, keterangkuman kewangan serta pendidikan dan latihan teknikal dan vokasional 

(TVET). 

Bagi melaksanakan komponen latihan, UEM Edgenta telah menjalin kerjasama strategik dengan 

Institut Keusahawanan Negara (INSKEN) dan Lembaga Pembangunan Industri Pembinaan Malaysia 

(CIDB). INSKEN akan menerajui latihan berkaitan pembangunan model perniagaan, kepimpinan dan 

perancangan strategik yang membawa kepada pensijilan INSKEN. Sementara itu, CIDB akan 

menyediakan latihan teknikal yang merangkumi pengurusan tender, kontrak dan kewangan serta 

sistem pengurusan bagi membantu peserta meningkatkan tahap pematuhan dan daya saing dalam 

industri pembinaan dan infrastruktur. Modul latihan luaran ini turut dilengkapi dengan latihan 

perniagaan dalaman yang dikendalikan melalui Edgenta Academy. 

Shaiful Subhan, Pengarah Urusan merangkap Ketua Pegawai Eksekutif UEM Edgenta, berkata 

program ini mencerminkan komitmen Syarikat untuk membangunkan ekosistem vendor yang berdaya 

tahan dan bersedia menghadapi keperluan masa hadapan. “Melangkah ke hadapan, kami mahu 

membangunkan ekosistem pembekal yang pelbagai dan berdaya saing, berteraskan keupayaan 

serta prestasi. Kami percaya peluang perlu diraih melalui komitmen, kualiti dan kesediaan untuk 

berkembang, bukan semata-mata berdasarkan tempoh sesebuah syarikat beroperasi. “Rantaian 

bekalan yang kukuh tidak terbina dalam sekelip mata. Ia memerlukan pelaburan dalam pembangunan 

modal insan, peningkatan keupayaan serta pembentukan kerjasama jangka panjang yang 

membolehkan semua pihak berkembang bersama,” katanya. 

Selain memperkukuh ekosistem vendor Syarikat, UEM Edgenta melihat YEP sebagai platform untuk 

menyumbang kepada agenda nasional yang lebih luas dalam meningkatkan mobiliti sosioekonomi. 

Program ini bertujuan membantu usahawan muda menterjemahkan idea inovatif kepada perniagaan 

yang berdaya maju secara komersial, yang seterusnya berpotensi mewujudkan peluang pekerjaan 

baharu dalam komuniti masing-masing. Penyertaan kumpulan pertama dihadkan kepada enam 

vendor bagi memastikan setiap peserta menerima bimbingan intensif yang berkualiti serta latihan 

yang disesuaikan dengan keperluan perniagaan masing-masing. UEM Edgenta akan menilai hasil 

pelaksanaan program bagi kumpulan pertama ini untuk menentukan hala tuju pelaburan seterusnya 

serta potensi peluasan program kepada lebih ramai usahawan muda pada tahun-tahun akan datang. 

 

Untuk maklumat lanjut mengenai UEM Edgenta, layari https://www.uemedgenta.com.  

 

-Tamat- 

Mengenai UEM Edgenta Berhad   

 

UEM Edgenta Berhad (“UEM Edgenta”), anak syarikat milik penuh UEM Group Berhad, merupakan sebuah syarikat 

Pengurusan Aset dan Penyelesaian Infrastruktur yang menyediakan penyelesaian bersepadu menyeluruh merentasi 

keseluruhan kitaran hayat aset. Syarikat menggabungkan kecemerlangan kejuruteraan dalam reka bentuk, pengurusan 

projek dan perundingan aset dengan keupayaan pengurusan aset berteraskan teknologi bagi mengoptimumkan prestasi, 

kecekapan dan daya tahan aset.  

 

Dengan operasi di Malaysia, Singapura, Indonesia, Taiwan, Emiriah Arab Bersatu (UAE) dan Kerajaan Arab Saudi, UEM 

Edgenta menyokong prestasi aset kritikal secara mampan dan boleh dipercayai, termasuk kemudahan penjagaan 

kesihatan, rangkaian pengangkutan serta infrastruktur perindustrian. 

